Carta publicada no Diario de Pontevedra o martes 1 de abril de 2008
Estimado Sr. Director:
Somos rapaces e rapazas de 1º ESO C do instituto Sánchez Cantón, queremos expresarlle as nosas opinións e que lea algunhas suxestións.
Imos falarlle nesta carta do noso instituto, para nós é o mellor de Pontevedra e hai moi bo ambiente. A pesar de pequenas pegas os directores do centro conseguen que cada día o noso instituto sexa máis sinxelo, divertido e que a nosa aprendizaxe sexa máis ampla.

No instituto estamos facendo unha materia sobre o medio ambiente. Hai que axudar a coidar a natureza. En Pontevedra prexudícase o medio ambiente: cómpren colectores para residuos, hai vertedoiros incontrolados, pechar as fábricas que verten residuos á ría, ter só pilas recargables, etc. Hai xente que non recolle o regaliño dos seus cans, vémonos obrigados a andar pola rúa esquivando pasteis para non levalos á casa pegados nos zapatos. En Campolongo hai unhas barras especiais ao lado da papeleira con bolsas de plástico para iso. Ademais a xente tira papeis, cigarros, porcalladas ao chan e non debería usar tanto os coches e as motos porque soltan gases que fan mal.
Queremos animar a toda a xente a coñecer a ruta do Lérez, a paisaxe é espectacular, o río está limpo, pódense ver pequenas fervenzas. Agora que tanto se fala de coidar o patrimonio e o contorno temos que respectar a paisaxe da Galicia de sempre: pontes, muíños, camiños reais, pombais, pozas... A Illa das Esculturas é moi bonita pero está moi descoidada.
Falando da televisión, é unha esaxeración a cantidade de anuncios que hai, ás veces atópanse en todas as cadeas á vez. Os contidos son cada vez máis violentos, discriminatorios e con palabras malsoantes que educan os nenos dunha maneira moi mala e poden repercutir no seu carácter chagada certa idade.
Na sección de deportes as clasificacións veñen o martes e os resultados non é a primeira vez que se contradín, nun sitio pon que gañamos por sete e noutro por seis.

En Pontevedra non hai apoio aos deportes. O Pavillón Municipal está en moi malas condicións, os baños están moi vellos, as gradas totalmente destrozadas.

Se quere vostede podería facer máis grande o apartado para os deportes, que para se enteirar dos resultados de calquera deporte, que se enteiren polo Diario de Pontevedra, que é mellor. Para rematar cos deportes, o Real Madrid leva unha racha moi mala de 7 partidos perdidos e o Barça leva uns partidos gañados e está a punto de alcanzar ao Madrid.
Aínda que para os adultos vaiamos cunhas pintas horribles e non saibamos comportarnos, a maioría somos boa xente e con ganas de aprender, aínda que tamén teñamos ganas de festa, que co botellón non paguen xustos por pecadores. Que non pensen que todos somos uns irresponsables, maleducados que non estudan, que o único que nos importa é ir ao botellón, ligar e pasalo ben. Debería haber en Pontevedra máis xogos para nós, e unha piscina municipal e cines no centro, e máis salas de xogo. Non hai sitios decentes onde os rapaces e rapazas poidan xogar coas súas bicis, monopatíns e patíns. 
Finalmente, gustaríanos que o Diario tivese máis pasatempos pensando nos nenos. Que tivese algún apartado que trate da sucidade e dicir quen ensucia a nai terra.
Esperando sexa de utilidade o contido desta carta na que mostramos algunhas das moitas cousas coas que estamos descontentos actualmente, despedímonos cun saúdo para vostede do alumnado de 1º C da ESO

